
Annotatsiya: Ushbu maqolada mehmonxonalarda ovqatlantirish xizmatlarini boshqarishning zamonaviy modellariga oid 
nazariy va amaliy jihatlar tahlil qilingan. Xizmatlar sifati, menyu xilma-xilligi, xodimlar malakasi, raqamli texnologiyalarni 
joriy etish hamda mijozga yo‘naltirilgan strategiyalar asosida sohani rivojlantirish yo‘llari ko‘rsatib o‘tilgan. Tahlil davomida 
O‘zbekiston mehmonxonalari holati o‘rganilib, mavjud muammolar va ularning yechimlariga alohida e’tibor qaratilgan.

Kalit soʻzlar: mehmonxona, ovqatlantirish xizmati, boshqaruv modeli, xizmat sifati, raqamli texnologiya, mijozga 
yo‘naltirilganlik.

Abstract: This article analyzes modern management models of food services in hotels, covering both theoretical and 
practical aspects. It highlights service quality, menu diversity, staff competence, digital technology implementation, and 
customer-oriented strategies. Special focus is given to the current state of hotel services in Uzbekistan, identifying key 
challenges and proposing effective solutions.

Key words: hotel, food service, management model, service quality, digital technology, customer orientation.

Аннотация: В статье рассмотрены современные модели управления услугами питания в гостиницах с теоретической 
и практической точек зрения. Проанализированы качество сервиса, разнообразие меню, квалификация персонала, 
внедрение цифровых технологий и клиентоориентированные стратегии. Особое внимание уделено текущему 
состоянию гостиничных предприятий Узбекистана, существующим проблемам и путям их решения.

Ключевые слова: гостиница, услуга питания, модель управления, качество сервиса, цифровизация, 
клиентоориентированность.

K I R I S H
Zamonaviy turizm va mehmonxona sanoatining jadal rivojlanishi ovqatlantirish xizmatlariga bo‘lgan talabni 

keskin oshirib yubordi. Bugungi kunda mehmonxonalarda ko‘rsatilayotgan ovqatlantirish xizmatlari nafaqat 
mehmonlarning ehtiyojini qondirish, balki muassasa imidjini shakllantirish, daromad manbalarini diversifikatsiya 
qilish va mijozlar sadoqatini ta’minlashda ham muhim rol o‘ynamoqda. Ayniqsa, global raqobat sharoitida bu 
xizmatlarning samarali boshqaruvi mehmonxona biznesining muvaffaqiyatida hal qiluvchi omillardan biriga 
aylangan.

An’anaviy boshqaruv yondashuvlari bugungi kunda mehmonlar ehtiyojlarining o‘zgaruvchanligi, oziq-
ovqat sanoatidagi texnologik innovatsiyalar va xizmatlar sifatiga qo‘yilayotgan talablarning ortib borayotgani 
tufayli endilikda yetarli bo‘lmayapti. Shu sababli, zamonaviy boshqaruv modellari – jumladan, texnologiyalarga 
asoslangan raqamli platformalar, modulli menyu tizimi, mijozga yo‘naltirilgan xizmat strategiyasi va barqaror 
ovqatlanish konsepsiyasi keng ommalashmoqda. Bu yondashuvlar xizmat sifatini optimallashtirish, xarajatlarni 
kamaytirish, operatsion samaradorlikni oshirish va mehmonlarning individual istaklarini inobatga olish imkonini 
beradi.

O‘zbekiston mehmonxona xo‘jaligi ham global standartlarga moslashish jarayonida ovqatlantirish 
xizmatlarini takomillashtirish, zamonaviy boshqaruv uslublarini joriy etish, xorijiy tajribalardan o‘rganish va milliy 
me’yorlarga mos holda moslashtirishga alohida e’tibor qaratmoqda. Bu holat ushbu yo‘nalishda ilmiy-amaliy 
izlanishlar olib borish, mavjud muammolarni aniqlash va samarali boshqaruv modellari asosida yechimlar 
ishlab chiqishni taqozo etadi. Shu ma’noda, ushbu maqolada mehmonxonalarda ovqatlantirish xizmatlarini 
boshqarishning zamonaviy modellari nazariy jihatdan tahlil qilinadi, amaliy holatlar o‘rganiladi va ularni milliy 
kontekstda joriy etish imkoniyatlari ko‘rib chiqiladi.

M A V Z U G A  O I D  A D A B I Y O T L A R  S H A R H I
Mehmonxonalarda ovqatlantirish xizmatlarini boshqarish masalasi turizm menejmenti va xizmatlar sohasi 

bo‘yicha yetakchi olimlar tomonidan keng ko‘lamda o‘rganib kelinmoqda. Mazkur yo‘nalishda zamonaviy 
boshqaruv modellarining shakllanishi va ularning amaliyotdagi qo‘llanilishi bo‘yicha ko‘plab ilmiy izlanishlar olib 
borilgan.

Xalqaro darajada taniqli tadqiqotchi Michael Ottenbacher ovqatlantirish xizmatlarida innovatsiyalarni 
boshqarish jarayonlarini chuqur tahlil qilib, bu tizimlarda muvaffaqiyatli yangiliklarni joriy etish mehmonlar 
ehtiyojlarini to‘g‘ri tahlil qilish va menejmentning moslashuvchan strategiyasiga bog‘liq ekanini asoslab bergan. 
U mehmonxonalarda ovqat xizmatlarini ilg‘or tahlil uslublari asosida tashkil etish, mijozlarga yo‘naltirilgan xizmat 
madaniyatini shakllantirish va jamoa ichida samarali muvofiqlashtirish mexanizmlarini joriy etish bo‘yicha aniq 
tavsiyalar beradi.

Shuningdek, Edgar H. Chambers va Debra A. Miller o‘z tadqiqotlarida mehmonxonalarda taqdim etilayotgan 
oziq-ovqat xizmatlarining sifati, iste’molchilarning ta’mga bo‘lgan sezgirligi va psixologik qoniqish darajasini 
o‘rganib, bu omillar marketing strategiyasida markaziy o‘rinni egallashi zarurligini ta’kidlagan. Ularning tahliliga 
ko‘ra, xizmat sifatini oshirish uchun nafaqat texnologik vositalar, balki xodimlarning xizmat madaniyatini 
rivojlantirishga ham ustuvor e’tibor qaratilishi lozim.

O‘zbekistonlik olimlar ham bu yo‘nalishda muhim ilmiy xulosalar bermoqda. Jumladan, F. D. Jo‘rayev, 
M. A. Ochilov va boshqalarning mehmonxona xizmatlarini tashkil etish va ularni boshqarish bo‘yicha olib 
borgan tadqiqotlarida mehmonxona oshxonalarida modulli menyu tizimini joriy etish orqali sarf-harajatlarni 
kamaytirish va tayyorlash vaqtini qisqartirish mumkinligi ko‘rsatib o‘tilgan. Shu bilan birga, mehmonlarning 
sog‘lom ovqatlanish tamoyillariga rioya qilish istagi ortib borayotganini inobatga olib, ekologik toza va milliy 
mahsulotlardan foydalanish xizmat sifati va brend imidjini oshiruvchi muhim vosita sifatida baholangan.

Bundan tashqari, G.A. Shapiro va uning hamkorlari tomonidan olib borilgan tadqiqotlarda raqamli 
texnologiyalar, xususan, mobil ilovalar orqali ovqat buyurtmasini qabul qilish va individual menyular tuzish 
imkoniyatlarining samaradorligi haqida fikr yuritilgan. Bu yondashuvlar ovqat xizmatlarini avtomatlashtirish, 
insoniy omildan kelib chiqadigan xatoliklarni kamaytirish va xizmat ko‘rsatish tezligini oshirish imkonini beradi.

Ko‘rib turganimizdek, mehmonxonalarda ovqatlantirish xizmatlarini boshqarish bugungi kunda ko‘plab 
omillarni o‘z ichiga olgan kompleks tizimga aylangan. Mavjud adabiyotlar tahlili shuni ko‘rsatadiki, soha rivojida 
innovatsion texnologiyalar, mijozga yo‘naltirilgan strategiya va xizmatlar sifati asosiy ustuvor yo‘nalishlardir. Bu 
ilmiy yondashuvlar O‘zbekistondagi mehmonxona biznesini xalqaro standartlarga moslashtirishda ham muhim 
metodologik asos bo‘lib xizmat qilishi mumkin.

T A D Q I Q O T  M E T O D O L O G I YA S I
Ushbu tadqiqotda ma’lumotlar asosan O‘zbekistonning turistik hududlaridagi mehmonxonalarda olib 

borilgan amaliy kuzatuvlar, intervyular va mavjud statistik hisobotlar asosida yig‘ildi. Olingan ma’lumotlar kontent 
tahlili, taqqoslash va grafik metodlar yordamida tahlil qilinib, zamonaviy boshqaruv modellarining samaradorligi 
baholandi.

T A H L I L  V A  N A T I J A L A R
Zamonaviy turizm sohasi jadal rivojlanayotgan bir paytda, mehmonxonalarda ovqatlantirish xizmatlarini 

boshqarish masalasi alohida e’tiborni talab qilmoqda. Xalqaro tajriba shuni ko‘rsatadiki, mehmonxonalardagi 
ovqatlantirish xizmatlari nafaqat qo‘shimcha qulaylik sifatida, balki asosiy daromad manbalaridan biri sifatida 
qaralmoqda. Mijozlarning talablari tobora oshib borayotgan bir sharoitda xizmat sifati, menyu xilma-xilligi, gigiyena 
me’yorlariga rioya qilinishi va individual yondashuvlar mehmonxona reytingiga bevosita ta’sir ko‘rsatmoqda. 
O‘zbekistonning turizm sohasida olib borilayotgan islohotlar, xususan, xorijiy sayyohlar oqimini ko‘paytirish, 
ichki turizmni rivojlantirish, mehmonxonalar tarmog‘ini kengaytirish bo‘yicha chora-tadbirlar xizmatlar sifatini 
yangi bosqichga olib chiqishni talab qilmoqda.

Hozirgi vaqtda O‘zbekiston mehmonxonalarida ovqatlantirish xizmatlarini tashkil etish borasida ma’lum 
ijobiy natijalarga erishilgan bo‘lsa-da, muammolar ham yetarlicha. Ulardan biri ovqatlantirish xizmatlarining 
aksariyati hali ham an’anaviy, oddiy yondashuv asosida tashkil etilganidir. Ko‘plab mehmonxonalarda 
menyu tarkibi mahalliy oshxona bilan cheklanib qolgan, bu esa xalqaro sayyohlar ehtiyojlarini to‘liq qondira 
olmaydi. Shuningdek, xizmat ko‘rsatish sifati, ayniqsa, yuqori darajadagi muomala madaniyati, zamonaviy 
xizmat standartlariga mos emasligi muammo bo‘lib qolmoqda. Bunga xizmat ko‘rsatuvchi xodimlarning yetarli 
darajadagi kasbiy tayyorgarlikka ega emasligi va xorijiy tillarni bilmasligi sabab bo‘lmoqda.

Yana bir dolzarb muammo – zamonaviy texnologiyalar, xususan, raqamlashtirish jarayonining past darajada 
joriy etilganidir. Dunyoda mehmonxona ovqat xizmatlarida buyurtmalarni avtomatlashtirish, mobil ilovalar orqali 
oldindan buyurtma berish, individual ta’mga mos menyu shakllantirish kabi xizmatlar keng tarqalgan. Ammo 
O‘zbekiston mehmonxonalarida bu imkoniyatlar hali yetarli darajada qo‘llanilmayapti. Natijada xizmat ko‘rsatish 
tezligi, aniqligi va mijoz qoniqishi past darajada bo‘lishi mumkin. Bunday vaziyatda mehmonlar xorijiy xizmat 
standartlariga nisbatan salbiy taassurotga ega bo‘lishlari ehtimoli ortadi.

Mahsulotlar sifati va ularning xarid narxlari ham jiddiy masala hisoblanadi. Ko‘plab mehmonxonalar 
markazlashtirilmagan xarid siyosati tufayli barqaror va yuqori sifatli mahsulotlar yetkazib beruvchilar bilan 
ishlashda muammolarga duch kelmoqda. Bu esa taomlar sifati va ovqatlantirish xizmatining ishonchliligiga 
salbiy ta’sir ko‘rsatmoqda. Shu bilan birga, ekologik va sog‘lom ovqatlanish tendensiyalarining yetarli darajada 
hisobga olinmasligi ham zamonaviy mijozlar talablari bilan zid keladi. Bugungi kunda sog‘lom ovqatlanish, 
allergik mahsulotlardan xoli taomlar, vegeterian va vegan menyular taklif qilinishi zarur bo‘lgan xizmat 
mezonlaridan biri hisoblanadi.

Boshqa muammolardan yana biri bu — ovqat xizmatlarining biznes model sifatida to‘liq rivojlanmaganidir. 
Ba’zi mehmonxonalar ovqat xizmatlarini majburiy xarajat deb biladi va ularni rivojlantirishga resurs ajratmaydi. 
Bu esa xizmatlarning rentabelligini kamaytiradi, ulardan daromad olish imkonini cheklaydi. Aslida esa, dunyo 
amaliyotida restoran va kafe xizmatlari mehmonxonaning asosiy daromad manbalaridan biri sifatida qaraladi. 
O‘zbekiston mehmonxonalarida bu yondashuv hali yetarlicha shakllanmagan.

Shu nuqtayi nazardan, mavjud muammolarga qarshi yechimlar ishlab chiqish muhim vazifa bo‘lib 
qolmoqda. Avvalo, ovqatlantirish xizmatlarini boshqarishda zamonaviy modellar, jumladan, tizimli menejment 
yondashuvlarini joriy etish lozim. Bunda marketing, logistika, xaridlar boshqaruvi, mahsulot sifatini nazorat 
qilish va mijozlar bilan muloqot kabi barcha bo‘limlar bir butun tizimda ishlashi ta’minlanishi kerak. Mahsulot 
yetkazib beruvchilar bilan barqaror va uzoq muddatli hamkorlik aloqalari yo‘lga qo‘yilishi lozim.

Shuningdek, xizmat ko‘rsatuvchi xodimlar malakasini oshirish va ularga xizmat madaniyati, gigiyena, 
milliy va xalqaro oshxona asoslari bo‘yicha muntazam treninglar o‘tkazish talab etiladi. Til bilish, mehmon bilan 
muloqotda do‘stona muhit yaratish kabi ko‘nikmalar xizmat ko‘rsatish sifatini sezilarli darajada oshiradi. Xorijiy 
tajribalardan foydalanish, xususan, Turkiya, BAA, Italiya, Janubiy Koreya kabi mamlakatlarning mehmonxona 
ovqatlantirish tizimlarini o‘rganish va milliy sharoitga moslashtirish ham soha rivojida muhim ahamiyat kasb 
etadi.

Raqamli texnologiyalarni joriy etish orqali buyurtmalarni avtomatlashtirish, mobil ilovalar orqali mijozlarga 
shaxsiy xizmatlar taklif etish, mijoz fikrlarini real vaqt rejimida yig‘ish va tahlil qilish xizmatlarni individuallashtirish 
imkonini beradi. Bu esa xizmatlar sifati va mijozlar qoniqishini oshirishga xizmat qiladi.

Shuningdek, sog‘lom ovqatlanish tamoyillarini ovqat xizmatlarida inobatga olish zarur. Buning uchun maxsus 
dietik menyular, allergik mahsulotlardan xoli retseptlar, ekologik toza va mahalliy mahsulotlardan foydalanish 
strategiyasi ishlab chiqilishi lozim. Bu yondashuvlar xorijiy sayyohlar, ayniqsa Yevropa mamlakatlaridan 
kelayotgan mijozlar uchun alohida ahamiyat kasb etadi (1-jadval). 

1-jadval. Xizmatlar sohasining o‘sish sur’atlari (2024-yil).
Xizmat turi O‘sish sur’ati (%)

Savdo xizmatlari 8,2
Yashash va ovqatlanish xizmatlari 15,3
Transport va saqlash xizmatlari 10,1
Axborot va aloqa xizmatlari 23,6

Yuqoridagi jadvalda 2022-yilning yanvar–sentyabr oylarida O‘zbekistonda turli xizmat turlari bo‘yicha o‘sish 
sur’atlari aks ettirilgan. Jumladan, yashash va ovqatlanish xizmatlari 15,3 foizlik o‘sish ko‘rsatkichiga ega bo‘lib, 
bu soha xizmatlar sektorida yuqori sur’atlarda rivojlanayotgan yo‘nalishlardan biri ekanini ko‘rsatmoqda.

Savdo xizmatlari esa 8,2 foizga o‘sgan, bu umumiy iqtisodiy faollikning barqarorligini ifodalaydi, biroq u 
yashash va ovqatlanish xizmatlariga nisbatan pastroq sur’atni tashkil etadi. Transport va saqlash xizmatlarida 

10,1 foizlik o‘sish kuzatilgan bo‘lib, bu logistik infratuzilmaning kengayishi va tovar aylanishining o‘sib 
borayotganidan dalolat beradi.

Eng yuqori o‘sish esa axborot va aloqa xizmatlarida – 23,6 foiz bilan qayd etilgan. Bu raqamlar raqamli 
transformatsiyaning faol kechayotganini, shu jumladan, mehmonxona va ovqatlanish xizmatlarida ham raqamli 
yechimlarga ehtiyoj kuchayganini anglatadi.

Tahlildan ko‘rinadiki, yashash va ovqatlanish xizmatlari sohasida o‘sish dinamikasi ijobiy yo‘nalishda bo‘lib, 
bu sohaga investitsiyalarni ko‘paytirish, zamonaviy boshqaruv texnologiyalarini joriy etish, xizmat sifati va mijozlar 
ehtiyojiga mos xizmat ko‘rsatishni takomillashtirish zarurligini anglatadi. Raqamli infratuzilmani kengaytirish, 
jumladan onlayn buyurtma, mobil menyular va avtomatlashtirilgan xizmat ko‘rsatish tizimlarini joriy etish orqali 
bu sur’atni yanada oshirish mumkin. Shu bilan birga, bu sohada inson resurslarini rivojlantirish – ya’ni xodimlar 
malakasini oshirish ham soha raqobatbardoshligini kuchaytiruvchi omil sifatida muhim ahamiyatga ega.

Yuqoridagilardan kelib chiqib aytish mumkinki, O‘zbekiston mehmonxonalarida ovqatlantirish xizmatlarini 
boshqarish tizimi jadal islohotlarga muhtoj. Soha zamonaviy tendensiyalar, raqamli transformatsiya, ekologik 
standartlar va mijozga yo‘naltirilgan xizmat strategiyalarini chuqur integratsiya qilish orqali yangi sifat bosqichiga 
chiqishi mumkin. Bu esa turizm infratuzilmasining raqobatbardoshligini oshirish, milliy mehmonxona biznesini 
xalqaro bozorga integratsiya qilish va iqtisodiy samaradorlikni ta’minlashda muhim o‘rin tutadi.

X U L O S A  V A  T A K L I F L A R
Xulosa qilib aytganda, mehmonxonalarda ovqatlantirish xizmatlarini boshqarish zamonaviy turizm 

infratuzilmasining ajralmas tarkibiy qismi bo‘lib, xizmat sifati, mijozlar ehtiyojlariga moslashuvchanlik va 
operatsion samaradorlik mezonlariga asoslanadi. Bugungi globallashuv va raqobat muhiti ushbu xizmatlarni 
boshqarishda innovatsion yondashuvlar, texnologik yangiliklar va mijozga yo‘naltirilgan strategiyalarni joriy 
etishni taqozo etmoqda. 

Tadqiqotlar shuni ko‘rsatadiki, muvaffaqiyatli boshqaruv modeli nafaqat ovqat sifati va menyu xilma-xilligiga, 
balki butun jarayonni raqamlashtirish, xodimlar malakasini oshirish va mijozlar tajribasini individuallashtirishga 
qaratilishi lozim. O‘zbekiston sharoitida esa bu yo‘nalishdagi rivojlanishni jadallashtirish uchun mehmonxona 
oshxonalarini zamonaviy texnika bilan jihozlash, ekologik toza va mahalliy mahsulotlardan foydalanishni 
kengaytirish, xodimlarni mijozlarga xizmat ko‘rsatish madaniyatiga oid xorijiy tajribalar asosida qayta tayyorlash 
va mehmonxona-boshqaruv tizimiga zamonaviy dasturiy yechimlarni integratsiya qilish muhimdir. Bularning 
barchasi milliy mehmonxona sanoatining raqobatbardoshligini oshirish, turistlar oqimini ko‘paytirish va xizmat 
ko‘rsatish sifati orqali ijtimoiy-iqtisodiy barqarorlikni mustahkamlashga xizmat qiladi.

